
Boas tardes a todos e, antes de nada, gustaríame agradecer a vosa presenza hoxe 

no acto de graduación e para o cal Sara e máis eu fomos escollidos para realizar o 

discurso. 

 Sara, a miña compañeira, é un exemplo de esforzo, saber estar, traballo, ser riquiña 

e todo iso. Eu, pola contra, son algo máis vago, e, como levo seis anos aquí, sendo 

dos que xeralmente  estudan e fan os deberes o día antes (como tantos outros), 

pois considerei que o discurso non ía ser menos. Interveño eu antes porque ela 

morría da vergoña,... Non é adorable? Non quero ir de durito xa que eu tamén 

estarei agora vermello, pero é porque teño a pel moi clara, non por outra cousa. 

 Se ben é certo que ata fai dous días non me sentei diante do ordenador, xa levaba 

un tempo dándolle voltas a isto de presentarme aquí, con tanta xente mirando e 

prestando atención,... aínda que, coma sempre, algún haberá por aí coa BlackBerry 

ou un deses aparatos do demo, sen atenderme. 

Tamén dende fai días algúns profesores, aterrados eles, non paraban de preguntar: 

‘’Nicolás, como vai ese discurso?’’ e eu replicaba: ‘’Tirando...’’ e entón dicían: ‘’Ben, 

pero é o acto de despedida, hai que facelo ben, deixando bo sabor de boca e sen 

barbaries, eh?’’. ... Poden respirar tranquilos que, como o bonachón que son, non se 

me vai ir a lingua nin vou  cargar contra ninguén. 

Non queda nada para o verán. Dentro de dúas semanas, arredor desta mesma 

hora, xa teremos acabado a dichosa selectividade. Non vos alteredes ao escoitar 

dita palabra, porque levades un curso enteiro escoitándoa de boca de cada un dos 

vosos profesores dia si e día tamén. Gustaríame aproveitar este momento para 

felicitar a todos aqueles que non terán que volver  sentir o bacharelato nas súas 



costas e, por suposto, animar a todos os que non conseguiron superalo en xuño a 

conseguilo en setembro. 

Estamos desexosos de que chegue esta noite... de festa, e por fin nos sintamos 

desligados destas catro paredes; pero, tal vez, nos enganemos se pensamos que 

non imos botar algo de menos todo isto.  

Rematamos o bacharelato, que liberación!! En cambio, corre por aí unha lenda 

urbana que di que a Universidade non vai ser un camiño de rosas, e xa vos aviso, 

de ser certa, pode que ata recordemos un exame de Concha coma unha bendición 

ou un grito de Zato coma un susurro na orella.  

Eu e moitos compañeiros levamos seis anos aquí, seis anos da nosa vida que 

probablemente non esqueceremos xamais. Case todos nós vivimos durante este 

tempo momentos inesquecibles, xa foran tristes, alegres, divertidos, aburridos 

(como dixen antes non vou falar de profesores...), emotivos... Seis anos dan para 

moitas anécdotas, que, de contalas, non acabaríamos ata ben entrada a 

madrugada, e tampouco se trata diso que sei que preferides estar noutro lugar ás 

tres da mañá e non é precisamente a cama. 

Fai dous anos, co bacharelato, que hoxe despedimos, chegou unha ondada de 

xente descoñecida que agora copa esta Aula Magna ou ximnasio e que 

seguramente tamén se marchará de aquí con algunha que outra experiencia que 

contar. Lembro que o día da presentación de 1º Bacharelato nos escudriñabamos 

os uns aos outros, e entre os da casa (enténdase todos aqueles que xa levabamos 

anos neste centro), comentabamos: “hai unha chica/o que esta moi boa”,  “Meu, a 

ese mo atopei este verán e levaba un bo morado”,  “a rubia esa ten moi mal rollito”  

‘’Que é o chorvo este que ten unha camiseta coas súas iniciais?’’ 



E agora, 22 meses despois, o do morado na Palma é un gran amigo e a rubia do 

mal rollito é a que nos pasa a todos os despistados os apuntementos "niquelados", 

o da camiseta nos solventa algunha que outra cousa etc. 

O bacharelato foi duro, claro que o foi, para uns máis que para outros, pero xa está,  

acabouse. Aínda que, como dicía antes, no fondo creo que acabarei e acabaremos 

por botar de menos cousas como: 

 algunha clase con Paulo e os seus lusismos;  

 ese momento no que Raña di: “Agora non tedes porque apuntar isto” e acto 

seguido nos conta algunha anécdota;  

 a Concha recordándonos canto temario queda e que somos coma toupas;  

 as clases de TIC co enorme Vic Matacos;  

 a megafonía do instituto que tanto impacto causou nos recén chegados; 

 a Margarita e Juan, na cafetería, sempre tan agradables, aínda que se lle 

boten enriba 400 alumnos famentos;  

 a PÁF, un personaxe peculiar en toda regra 

 As ironías 

Nestes últimos seis anos tiven tempo de coñecer a moita xente e de querer máis a 

que xa coñecía e, tristemente, tamén de distanciarme doutra que me acompañou da 

man durante Primaria e mesmo boa parte da ESO pero a cal non esquecerei. 

Agora damos un paso importantísimo, xa non somos os nenos que eramos en 1º da 

ESO. Uns irán lonxe, outros máis cerca e outros ficarán en Vigo. É unha mágoa, os 

camiños de moitos de nós se bifurcarán para quizá non volver a cruzarse, pero 



quero que saibades que non se borrarán as rodadas que deixastes cada un de vós 

no meu camiño.  

Xunto a min viaxarán sempre todos os meus amigos deste instituto: os que levan 

comigo dende sempre; os que subiron ó carro en primeiro de bacharelato; os que se 

foron antes de tempo; e os que van estar aquí máis do esperado... E, por suposto, 

tampouco esquecerei os profesores, cada un coas súas características, uns máis 

próximos que outros, pero tamén parte importante do noso periplo en Hispa.   

Moitas grazas, amigos, pola vosa atención e por todo, e desexo de corazón que o 

voso futuro sexa brillante. Queda un verán espectacular por diante e moitas 

experiencias por vivir.  


